
[bookmark: _Hlk40264370]უფასო იურიდიული დახმარება საგამოძიებო ჟურნალისტიკის ხელშეწყობისთვის

2020 წლის აგვისტო

	ევროპის ფონდი აგრძელებს სამოქალაქო მონიტორინგისა და ადვოკატირების ძალისხმევის მხარდაჭერას, საქართველოში ანგარიშვალდებული, გამჭვირვალე და საჭიროებაზე დაფუძნებული საჯარო პოლიტიკის შემუშავების ხელშეწყობისათვის. ამ მიზნით, ევროპის ფონდმა ახალი პროგრამის  -  საგამოძიებო ჟურნალისტიკის ხელშეწყობა ცვლილებებისათვის, განხორციელება დაიწყო, რომელიც ითვალისწინებს ჟურნალისტების, მედიასაშუალებების, სამოქალაქო საზოგადოების ორგანიზაციების (სსო) და სამოქალაქო აქტივისტების მხარდაჭერას, ქვეყანაში სისტემური კორუფციის შემთხვევების მხილებასა და ცუდი მმართველობის პრაქტიკის გამოვლენაში (დამატებითი ინფორმაციისათვის იხილეთ ბმული: https://bit.ly/38RlmZk).
	პროგრამის ფარგლებში ევროპის ფონდი აცხადებს საგრანტო კონკურსს სამართლებრივი დახმარების გაწევის გამოცდილების მქონე სამოქალაქო საზოგადოების ორგანიზაციებისათვის. საგრანტო კონკურსი ითვალისწინებს ჟურნალისტებისა და მედიასაშუალებების ინფორმირებას მათი უფლებების შესახებ და ასევე მათი კანონიერი ინტერესების სასამართლოებისა და ადმინისტრაციული ორგანოების წინაშე წარმოდგენას, რაც, ამავდროულად, მედია სამართლის სფეროში გრანტის მიმღები ორგანიზაციების საქმიანობის გაფართოებას შეუწყობს ხელს.  სამართლებრივი დახმარების გრანტების ერთ-ერთი მიზანია საგრანტო კონკურსში გამარჯვებული ორგანიზაციების შესაძლებლობების გაზრდა, რათა მათ აღნიშულ სფეროში მუშაობა ფონდის საგრანტო მხარდაჭერის შემდგომაც განაგრძონ.  გრანტების ფარგლებში ასევე გათვალისწინებულია ტრენინგები მედიის სამართლებრივ დაცვაში, მათ შორის ციფრული უფლებებისა და ონლაინ სივრცეში გამოხატვის თავისუფლების მიმართულებით.

[bookmark: _Hlk43937337]ევროპის ფონდის შესახებ 

	ევროპის ფონდის მისიაა, პრაქტიკული პროგრამების განხორციელებით, საშუალება მისცეს მოქალაქეებს, წვლილი შეიტანონ სოციალური სამართლიანობის დამკვიდრებასა და ეკონომიკური კეთილდღეობის ზრდაში, რათა გაუმჯობესდეს მათი და მათ გარშემომყოფთა ცხოვრება. მიზნობრივი პროგრამების მხარდაჭერისა და საგრანტო კონკურსების გზით, ევროპის ფონდი მიმდინარე სოციალურ, ეკონომიკურ და პოლიტიკურ მოვლენებში მოქალაქეთა აქტიურ თანამონაწილეობას უზრუნველყოფს, რაც ადგილობრივ, რეგიონულ და ეროვნულ დონეზე პოზიტიურ ცვლილებს უწყობს ხელს. 
	ფონდის მანდატი და მიდგომები ისეთ მიმართულებებს მოიცავს, როგორიცაა: სამოქალაქო მონიტორინგი, მტკიცებულებებზე დაფუძნებული ადვოკატირება და საჯარო პოლიტიკის შემუშავება, საზღვრისპირა და თემთაშორისი თანამშრომლობა, გენდერული თანასწორობა და საჯარო და კერძო სექტორებს შორის თანამშრომლობა. ევროპის ფონდი შემდეგ პროგრამებს ახორციელებს: თანამონაწილეობა და მონიტორინგი ცვლილებებისთვის, ახალგაზრდული ინტეგრაცია, ევროპული ინტეგრაცია, სოციალური მეწარმეობის განვითარება და ღია კარის საგრანტო პროგრამა. ფონდის პროგრამები ერთობლივად  უწყობს ხელს ფონდის მისიის შესრულებას და  შესაძლებლობას აძლევს მოქალაქეებს ჩაერთონ სოციალურ, ეკონომიკურ და პოლიტიკურ მოვლენებში, ადგილობრივ და ეროვნულ დონეზე პოზიტიური ცვლილებების მისაღწევად.
	ევროპის ფონდი ევრაზიის ქსელის წევრია, რომელიც აღმოსავლეთ ევროპაში, კავკასიაში სამხრეთ კავკასიაში, ცენტრალურ აზიასა და ამერიკის შეერთებულ შტატებში მოქმედ თერთმეტ დამოუკიდებელ ფონდს აერთიანებს.

პრობლემის აღწერა 

	თავისუფალი და დამოუკიდებელი მედია მნიშვნელოვან როლს თამაშობს სტაბილური დემოკრატიის ჩამოყალიბებაში. მიუხედავად იმისა, რომ მედია სექტორის გაძლიერებისა და ჟურნალისტების უნარ-ჩვევების გაუმჯობესების კუთხით გარკვეული მიღწევები შეინიშნება, პროგრესი მაინც არათანაბარია და ხელისუფლების მხრიდან მედიის კონტროლის მცდელობებით ხასიათდება. დღესდღეობით, მედიაგარემო უკიდურესად პოლარიზებულია და ხელისუფლების წარმომადგენლები ფორმალური და არაფორმალური ბერკეტებით ერევიან მედიასაშუალებების მუშაობაში. მაშინაც კი, როდესაც მზადდება საგამოძიებო მასალა სახელმწიფო ინსტიტუტებში კორუფციის, ან საზოგადოებისათვის დამაზიანებელი პოლიტიკისა და პრაქტიკის გამოვლენის კუთხით, ეს მცდელობები არ იწვევს რეალურ ცვლილებებს მოქალაქეებისათვის.
	ფონდის გამოცდილებით ეფექტური ჟურნალისტური გამოძიების წარმართვასა და ადვოკატირების კამპანიებში ჟურნალისტებსა და მედიასაშუალებებისთვის აუცილებელია იურისტების მხარდაჭერა, მათ შორის მედია საქმიანობის მარეგულირებელი სამართლებრივი ჩარჩოს ცვლილებებთან დაკავშირებული კონსულტაციების კუთხით. სწორედ ამ მიზნით, ფონდმა 2010 წელს  საქართველოს ახალგაზრდა იურისტთა ასოციაციასთან თანამშრომლობით ქართული მედიის სამართლებრივი დაცვის ცენტრი შექმნა.  აღსანიშნავია, რომ ცენტრი ამ დრომდე ფუნქციონირებს. თუმცა, ჟურნალისტებისა და მედიასაშუალებების მიმართ ბოლოდროინდელი მტრული გარემო უფრო კომპლექსურ მიდგომას საჭიროებს, ვინაიდან მთავრობა სხვადასხვა სახელმწიფო ინსტიტუტს იყენებს ალტერნატიული/განსხვავებული მოსაზრებების დევნისა და მართვისათვის.  
	ცვალებადი ადგილობრივი და გლობალური პოლიტიკური და სამართლებრივი გარემოს გათვალისწინებით, საგამოძიებო ჟურნალისტიკით დაინტერესებულ ჟურნალისტებს და მედიასაშუალებებს იურიდიული  კონსულტაციები დასჭირდებათ გამოხატვის თავისუფლების უფლებებთან და ინფორმაციის ხელმისაწვდომობასთან დაკავშირებით. ამ უფლებების არცოდნის გამო მათ შეიძლება  ფიზიური და მატერიალური ზიანი მიადგეთ და ამიტომ, ჟურნალისტებს გვერდში უნდა ედგნენ ორგანიზაციები და იურისტები, რომლებიც გამოთქვამენ მზადყოფნას დაიცვან მათი უფლებები საქართველოს და საერთაშორისო კანონმდებლობის შესაბამისად. 
	საგრანტო კონკურსის ფარგლებში ევროპის ფონდს სურს მხარი დაუჭიროს სამოქალაქო საზოგადოების ორგანიზაციებს, რომელთაც უფასო იურიდული დახმარების გაწევის გამოცდილება გააჩნიათ, რათა ხელი შეუწყოს მათი საქმიანობის გაფართოებას მედია სამართლის კუთხით. ეს გულისხმობს როგორც უფლებების შესახებ ჟურნალისტებისა და მედიასაშუალებების ინფორმირებას, ასევე, მათი კანონიერი ინტერესების სასამართლოებისა და ადმინისტრაციული ორგანოების (მაგ. შემოსავლების სამსახური,  კომუნიკაციების კომისია) წინაშე დაცვას.  პროექტებმა შეიძლება მოიცვას შრომითი დავები ჟურნალისტებსა და მედიასაშუალებებს შორის, თუმცა მთავარი აქცენტი  უნდა გაკეთდეს გამომძიებელი ჟურნალისტებისა და მედიასაშუალებების მხარდაჭერაზე ჟურნალისტური გამოძიებების წარმართვისას.
	ევროპის ფონდი მოიაზრებს სულ მცირე ერთი სამართლებრივი დახმარების გრანტის გაცემას, რომელიც განხორციელდება მთელი ქვეყნის მასშტაბით და ხელს შეუწყობს ორგანიზაციების შესაძლებლობის განვითარებას, რათა მათ შემდგომშიც გააგრძელონ მედია სამართლის სფეროში მუშაობა, ფონდის საგრანტო მხარდაჭერის გარეშე.  

კონკურსის მიზანი და ამოცანები

	საგრანტო კონკურსის მიზანია ქართული მედიის მაკონტროლებელი ფუნქციის მხარდაჭერა, ჟურნალისტების, მედიასაშუალებების და სამოქალაქო აქტივისტების მიერ  კორუფციისა და ცუდი მმართველობის შემთხვევების გამოსავლენად გაწეული ძალისხმევისას სამართლებრივი მხარდაჭერის უზრუნველყოფით.

კონკურსის ამოცანებია

· ჟურნალისტური გამოძიების შედეგად  ჟურნალისტების, მედიასაშუალებების სსო-ებისა და სამოქალაქო აქტივისტების წინააღმდეგ დაწყებულ სამართლებრივ და ადმინისტრაციულ დავებში მათი ინტერესების წარმოდგენა და იურიდიული კონსულტაციების გაწევა; 
· ჟურნალისტებისთვის, მედია ორგანიზაციებისა და სსო-ებისთვის კონსულტაციების გაწევა მუდმივად ცვალებადი მედია სამართალის სხვადასხვა ასპექტთან დაკავშირებით;
· გრანტის მიმღები ორგანიზაციების ინსტიტუციური და თემატური შესაძლებლობების გაზრდა; მედია სამართალში სპეციალიზაციის წახალისება და მედიის თავისუფლებასთან დაკავშირებული საერთაშორისო სტანდარტების გააზრების ხელშეწყობა.

დაფინანსება

	საკონკურსო პროექტებისთვის გათვალისწინებული საგრანტო თანხის მაქსიმალური ოდენობა შეადგენს 55,000 ლარს თითოეულ პროექტზე. პროექტის მინიმალური ხანგრძლივობა უნდა იყოს არანაკლებ 12 თვისა, ხოლო მაქსიმალური ხანგრძლივობა არ უნდა აღემატებოდეს 16 თვეს.

საგრანტო თანხების გამოყენება შესაძლებელია შემდეგი მიზნებისთვის: 

· მონაცემებისა და ფაქტების შეგროვებასთან დაკავშირებული ხარჯი;
· პროექტის განხორციელებასთან დაკავშირებული პირდაპირი ხარჯი 
· კომუნიკაციის ხარჯი (ტელეფონი, ფაქსი, ელ-ფოსტა);
· პროპორციულად განაწილებული ხელფასები პროექტის ძირითადი განმახორციელებლებისთვის (მაგ. დირექტორი, ბუღალტერი) და ზომიერი ჰონორარები პროექტის ექსპერტებისთვის. განმცხადებელმა ფონდს დეტალური ინფორმაცია უნდა მიაწოდოს პროექტის მონაწილეთა ხელფასებისა და პროექტის საქმიანობისთვის დახარჯული საათების რაოდენობის შესახებ; 
· პროექტის მონაწილეთა ტრანსპორტირება;
· შეზღუდული ოდენობით ტექნიკისა (მაგ. კომპიუტერი, პროგრამული უზრუნველყოფა) და საკანცელარიო ნივთების შეძენა; 
· პროექტთან უშუალოდ დაკავშირებული სხვა ხარჯები.
	
	განმცხადებლებს ვთხოვთ გაითვალისწინონ, რომ საგრანტო თანხების გამოყენება უნდა მოხდეს იმ აქტივობებისთვის, რომლებიც უშუალოდ უკავშირდება პროექტის განხორციელებას. საგრანტო თანხების გამოყენება დაუშვებელია ორგანიზაციის მიმდინარე ხარჯების, მშენებლობასთან დაკავშირებული ხარჯების და ორგანიზაციის ვალის დასაფარად, ასევე, უძრავი ქონების შესაძენად. ევროპის ფონდი არ აფინანსებს:

· ჰუმანიტარულ პროექტებს;
· რომელიმე პოლიტიკური პარტიის მხარდაჭერას;
· პოლიტიკური მიზნების ლობირებას; 
· განმცხადებლის სასამართლო საქმეების განხილვას ან სასამართლო დავებს, გარდა იმ შემთხვევებისა, როდესაც ეს საჭიროა პროექტის მიზნების მისაღწევად;
· რელიგიურ საქმიანობას;
· კომერციული მიზნით განხროციელებულ სამშენებლო პროექტებს;
· ნებისმიერი სახის სამხედრო აქტივობას;
· მცირე სესხებსა და კრედიტებს სტარტაპებისთვის;
· თეორიულ და ბაზრის კერძო კვლევებს; 
· სასწავლო სტიპენდიებსა და სამოგზაურო გრანტებს; 
· სამედიცინო აღჭურვილობის შესყიდვას.

ვის შეუძლია განაცხადის წარმოდგენა 

	განაცხადების წარმოდგენა შეუძლიათ საქართველოში რეგისტრირებულ და მოქმედ სსო-ებს. 
	პროექტის განხორციელებაში არ უნდა ჩაერთონ (როგორც გრანტის ფარგლებში ანაზღაურებადი თანამშრომლები): საჯარო მოხელეები, პარლამენტის მოქმედი წევრები, საზოგადოებრივი მაუწყებლის თანამშრომლები და/ან პოლიტიკური პარტიებისა და ორგანიზაციების წარმომადგენლები.
	
შერჩევის კრიტერიუმები

ევროპის ფონდი საკონკურსო განაცხადების შეფასებისას შემდეგი კრიტერიუმებით იხელმძღვანელებს:

· საგამოძიებო ჟურნალისტიკაში ჩართული ჟურნალისტების, მედიასაშუალებებისა და სსო-ებისთვი სამართლებრივი მხარდაჭერის საჭიროებების სათანადო ცოდნა;
· პროექტში დაკავებული კვალიფიციური კადრები, რომლებიც ხარისხიან სამართლებრივ მხარდაჭერას გაუწევენ სამიზნე ჯგუფებს;
· საქართველოს მოსახლეობის სხვადასხვა სეგმენტისათვის იურიდიული სერვისების გაწევის დადასტურებული გამოცდილება;
· პროექტის განხორციელების ინოვაციური, შედეგებზე ორიენტირებული და რეალისტური სამოქმედო გეგმა;
· აპლიკანტის მიერ  შეთავაზებული უფასო სამართლებრივი დახმარების შესახებ საზოგადოების ინფორმირების კარგად გააზრებული კომპონენტი.

პროექტების შესაფასებლად ასევე  გამოყენებული იქნება შემდეგი ზოგადი კრიტერიუმები:

· კონკურსის პირობებთან და ამოცანებთან შესაბამისობა;
· ევროპის ფონდის მისიასა და მანდატთან შესაბამისობა;
· პროექტის ზეგავლენის მასშტაბი და მნიშვნელობა;
· მეთოდოლოგიის ეფექტურობა, რეალისტურობა და მიზანზე ფოკუსირება; 
· პროექტის სტრატეგიისა და მიდგომების ინოვაციურობა და პარტნიორობა სხვა სამოქალაქო საზოგადოების ორგანიზაციებთან 
· პროექტის ბიუჯეტის ხარჯთეფექტურობა;
· პროექტის მონიტორინგი და შედეგების შეფასების მეთოდის ეფექტურობა ; 
· პროექტის შედეგების მდგრადობის ხარისხი (მდგრადობა შეიძლება ეხებოდეს პროექტის ფარგლებში განხორციელებულ აქტივობებს, პროექტის შედეგად შექმნილ ცოდნას, სტრუქტურებსა და პროექტის განხორციელების შედეგებს)
· ორგანიზაციის შესაბამისი გამოცდილება, რაც გულისხმობს: ა) განმახორციელებელი გუნდის ან/და მოწვეული ექსპერტების კვალიფიკაციას; ბ) შესაბამის წარსულ გამოცდილებას; და გ) გრანტის მართვას; 
· [bookmark: _GoBack]პროექტის მმართველი გუნდის გამოცდილება/შესაძლებლობა რომ მართოს გრანტი

გრანტის მიმღები ორგანიზაციებისთვის სავალდებულოა მედიის სამართლის კუთხით ტრენინგების გავლა, რასაც უზრუნველყოფს ევროპის ფონდი.  

	შერჩევის ობიექტური და არადისკრიმინაციული პროცესის უზრუნველსაყოფად, საპროექტო წინადადებებს ევროპის ფონდის მიერ მოწვეული დამოუკიდებელ ექსპერტთა საბჭო განიხილავს. გრანტის გაცემის თაობაზე საბოლოო გადაწყვეტილებას ფონდი მიიღებს. ფონდი უფლებას იტოვებს, არ შეარჩიოს არც ერთი განაცხადი იმ შემთხვევაში, თუ სათანადოდ ვერ დააკმაყოფილებს შერჩევის კრიტერიუმებს. განხილვის პროცესში, შესაძლოა, ფონდმა განმცხადებელს დამატებითი ინფორმაციის წარდგენა მოსთხოვოს.

განაცხადის წარდგენის პროცედურა

	განმცხადებლებმა ევროპის ფონდში სრული საპროექტო განაცხადი უნდა წარადგინონ არაუგვიანეს 2020 წლის 25 სექტემბრის 17:00 საათისა, ელექტრონული ფოსტის შემდეგ მისამართზე: info@epfound.ge (გთხოვთ, წერილის სათაურის ველში მიუთითეთ: Media Legal Defense).
	
კონკრეტულად, განმცხადებლებმა ფონდს შემდეგი დოკუმენტები უნდა წარუდგინონ (ნიმუშები ხელმისაწვდომია ფონდის ვებ გვერდზე http://www.epfound.ge/ge/grants-ge/application-forms/):
· პროექტის სრული განაცხადი ქართულ ან ინგლისურ ენაზე (ორგანიზაციის ბლანკით ან ბეჭდით და დირექტორის ხელმოწერით დამოწმებული); 
· ლოგიკური მოდელი; 
· დეტალური და პუნქტობრივად გაწერილი ბიუჯეტი (excel ფორმატში);
· განმცხადებელი ორგანიზაციის რეგისტრაციის მოწმობა და შედარების აქტი შემოსავლების სამსახურიდან. 

კონკურსში წარმოდგენილი პროექტები მხოლოდ განმცხადებელი ორგანიზაციის ნამუშევარს უნდა ასახავდეს. პლაგიატს შედეგად მოჰყვება კონკურსიდან ორგანიზაციისა და პროექტის დაუყოვნებელი დისკვალიფიკაცია. კონკურსის ფარგლებში წარმოდგენილი ყველა მასალა და დოკუმენტი ევროპის ფონდის განკარგულებაში რჩება. განმცხადებლის მიერ წარმოდგენილ ინფორმაციას ფონდი მხოლოდ განხილვის მიზნით გამოიყენებს და არ გაუზიარებს გარეშე პირებს ან ორგანიზაციებს, გარდა საქართველოს კანონმდებლობით გათვალისწინებული ან ევროპის ფონდის დამფინანსებლების მოთხოვნის შესაბამისად განსაზღვრული შემთხვევებისა. 

საკონტაქტო ინფორმაცია 

	ევროპის ფონდი, თბილისი, კავსაძის ქ. 3, მე-2 სართული, ტელ.: 225 39 42/43. საკონტაქტო პირი: თამარ მოსაშვილი (tmosashvili@epfound.ge)

საგრანტო კონკურსის განრიგი

კონკურსის გამოცხადება: 2020 წლის 4 აგვისტო 

კითხვა-პასუხის სესია ზუმის პლატფორმაზე:   2020  წლის 20 აგვისტო, 15:00სთ.

განაცხადების წარდგენის ბოლო ვადა: 2020 წლის 25 სექტემბერი, 17:00 სთ.

